	
Եզրակացություն
«ԷԿՈՍ-Մ» ՓԲ ընկերության կողմից «Էկոս» ազատ տնտեսական գոտու շահագործողների ռեեստրում ներառվելու վկայականի գործողության ժամկետի երկարաձգման համար ներկայացված  հայտի

[bookmark: _Hlk158641912]Հիմք ընդունելով «Ազատ տնտեսական գոտիների մասին» ՀՀ օրենքի (ընդ․ 25․05․2011թ․) հոդված 7-ի և ՀՀ կառավարության 2019 թվականի հունիսի 6-ի N 727-Ն որոշման N 3 հավելվածի 3-րդ գլխի դրույթները՝ «ԷԿՈՍ-Մ» ՓԲԸ-ի կողմից ՀՀ էկոնոմիկայի նախարարություն է ներկայացվել  «Էկոս» ազատ տնտեսական գոտու շահագործողների ռեեստրում ներառվելու վկայականի գործողության ժամկետի երկարաձգման համապատասխան հայտ։ Հայտը ներկայացվել է Ազատ տնտեսական գոտիների հարցերով միջգերատեսչական հանձնաժողովի անդամներին։
«ԷԿՈՍ-Մ» ՓԲ ընկերությունը ներկայացրել է հետևյալ փաստաթղթերը`
1. Դիմում
1. Սկզբնական հայտարարագիր
1. Կազմակերպչի կողմից տրամադրված տեղեկանք շահագործողի հետ պայմանագիրը երկարաձգելու համաձայնության վերաբերյալ։
«ԷԿՈՍ-Մ» ՓԲ ընկերությունը նախատեսում է «Էկոս» ազատ տնտեսական գոտում գործունեությունը շարունակել օպերատիվ ռեժիմում ծրագրային ապահովմանն առնչվող սպասարկման ծառայությունների՝ կիրառական ծրագրերի և համակարգային ծրագրային ու տեխնիկական միջոցների սպասարկման ոլորտում։
Նախատեսվում է, որ ծրագրի շրջանակներում իրականացվելիք ներդրումները առաջիկա 5 տարիների ընթացքում կկազմեն շուրջ 418,525 հազ. դրամ, և կստեղծվի 27 նոր աշխատատեղ։
Արտադրության մոտավոր տարեկան ծավալները նախատեսվում է 711,750 հազ. դրամից (առաջին տարում) հասցնել մինչև 1,390,000 հազ. դրամի (հինգերորդ տարում)։
Ընկերությունն ունենալու է 84.6 քմ արտադրական տարածք «Էկոս» ազատ տնտեսական գոտում: «Էկոս» ՓԲ ընկերությունը համաձայն է տրամադրել վերոնշյալ տարածքն ընկերությանը 5 տարի ժամկետով և ապահովել համապատասխան ենթակառուցվածքով:
Ազատ տնտեսական գոտիների հարցերով միջգերատեսչական հանձնաժողովի կողմից մանրամասն ոսումնասասիրվել է հայտը, և նշվել են որոշակի դիտարկումներ, մասնավորապես։

1. Ֆինանսների նախարարի տեղակալ Ա. Պողոսյանի կողմից նշվել է հետևյալը․
Ընկերության կողմից ներկայացված՝ սկզբնական և հերթական հայտարարագրերի համեմատության արդյունքում պարզվել է, որ նախատեսված աշխատատեղերի ցուցանիշները չեն համապատասխանում հերթական հայտարարագրերի ցուցանիշներին (առկա է մոտ 80 տոկոս բացասական շեղում)։
Միաժամանակ, ՀՀ կառավարության 2019 թվականի հունիսի 6-ի թիվ 727-Ն որոշման (այսուհետ՝ Որոշում) 3-րդ հավելվածի 21-րդ կետի համաձայն՝ ԱՏԳ շահագործողների ռեեստրում ներառվելու վկայականի գործողության ժամկետի երկարաձգման հայտը մերժելու հիմք է շահագործողի գործունեության ընթացքում «Ազատ տնտեսական գոտիների մասին» ՀՀ օրենքի 7-րդ հոդվածի 10-րդ մասի 2-րդ կետով սահմանված հիմքերի առկայությունը:
Մասնավորապես, վերոնշյալ 2-րդ կետի «բ)» ենթակետով սահմանված է, որ տվյալ ժամանակաշրջանի համար հերթական հայտարարագրերի թվային ցուցանիշների հանրագումարի սկզբնական հայտարարագրի թվային ցուցանիշներից առնվազն 20 տոկոս բացասական շեղումը շահագործողների ռեեստրից շահագործողին հանելու հիմք է: Շահագործողը հանվում է շահագործողների ռեեստրից` լիազոր մարմին հերթական հայտարարագիրը ներկայացնելուց հետո՝ 3-ամսյա ժամկետում, շահագործողի կողմից շեղումը չվերացնելու և շեղումը վերացնելու մասին տեղեկատվություն չներկայացնելու դեպքերում:
Որոշման 3-րդ հավելվածի 21-րդ կետից, սակայն, պարզ չէ, թե Որոշմամբ Հանձնաժողովին տրված է արդյոք լիազորություն Հայտը մերժելու մասով որոշում կայացնելու համար, թե այդ կետով հստակ սահմանվում է, որ եթե առկա են շեղումներ, ապա Հայտը մերժվում է։
Այս առումով, նշվում է, որ անհրաժեշտ է ստանալ իրավական դիրքորոշում վերոնշյալ հարցադրման վերաբերյալ, որից հետո նոր կայացնել համապատասխան որոշում։ Այս առումով, նշվում է, որ վերջնական դիրքորոշում հնարավոր կլինի ներկայացնել համապատասխան իրավական դիրքորոշումը ստանալուց հետո։ 
Միաժամանակ, առաջարկվում է Հայտը մերժելու կամ բավարարելու հարցը քննարկման առարկա դարձնել ֆինանսատնտեսական նախարարական կոմիտեի նիստում։
Բացի այդ, հարկ է համարվում հայտնել, որ Ընկերությանն անհրաժեշտ է տեղեկացնել, որ․
ՏՀԶԿ ստանդարտներին համապատասխանեցման շրջանակներում Ազատ տնտեսական գոտիների մասին ՀՀ օրենսդրությունում նախատեսվում են մի շարք փոփոխություններ, որոնք Ընկերության՝ ԱՏԳ շահագործող դառնալուց հետո կարող են ազդել նրա գործունեության վրա։ Մասնավորապես, սահմանվելու են նոր պահանջներ՝ նվազագույն քանակով որակավորված աշխատատեղեր և նվազագույն չափի գործառնական ծախսեր ունենալու նպատակով, այդ պահանջների կատարման համար իրականացվելու է մոնիթորինգ և չհամապատասխանելու դեպքում նախատեսվելու է ԱՏԳ շահագործողի կարգավիճակի զրկում, իսկ Ընկերության գործունեության ոլորտը՝ ԱՏԳ տարածքում թույլատրված գործունեության ոլորտների (նոր օրենսդրությամբ նախատեսվող) հետ չհամընկնելու դեպքում, կարող են առաջանալ ԱՏԳ շահագործողի կարգավիճակից զրկվելու ռիսկեր։

2. ՀՀ բարձր տեխնոլոգիական արդյունաբերության նախարարության կողմից առաջարկություններ և դիտողություններ չկան:

3. Վարչապետի աշխատակազմի ֆինանսատնտեսագիտական վարչության պետ Ա. Փիրումյանի դիտարկմամբ․
· Աշխատատեղերի մասով ներկայացված տվյալներում կան անհամապատասխանություններ, մասնավորապես՝ համաձայն 2022թ.-ի հերթական հայտարարագրի փաստացի առկա է եղել 5 աշխատատեղ, իսկ 2023թ. հերթական հայտարարագրում նշվում է ևս 5 աշխատատեղերի ստեղծում, ինչը ենթադրում է, որ 2023թ. փաստացի աշխատատեղերը կլինեն 10-ը, սակայն 2023թ. հերթական հայտարարագրում նշվում է փաստացի առկա 14 աշխատատեղ: Ընկերության գործարար ծրագրի համաձայն (ՀՀ կառավարության 2019 թվականի փետրվարի 21-ի N 124-Ա որոշում, 5 տարի ժամկետով ԱՏԳ շահագործողի թույլտվության տրամադրում) նախատեսվել է, որ ամբողջ ծրագրի ընթացքում կստեղծվի 57 աշխատատեղ, բայց փաստացի ստեղծվել է 30-ը, ինչի պարագայում բասացական շեղումը ստացվել է մոտ 47 %:
· Վերոնշյալ գործարար ծրագրով նախատեսվել է, որ 2019-2024թթ. ընթացքում իրականացվելիք ներդրումները կկազմեն 1.6 մլն ԱՄՆ դոլար, իսկ արտադրության ծավալները 3.8 մլն ԱՄՆ դոլար: Անկախ այն հանգամանքից, որ առկա են որոշ անհամապատասխանություններ և բացասական շեղումներ սկզբնական և հերթական հայտարարագրերով ներկայացված տվյալներում (ըստ առանձին տարիների), այնուամենայնիվ գործարար ծրագրի ամբողջ ընթացքում իրականացված ներդրումներում առկա է  գերակատարում 42.2 %-ով (նախատեսված՝ 759.200.000 դրամ, փաստացի 1.079.532.739 դրամ), և արտադրության ծավալներում գերակատարում՝ 33.6 %-ով (նախատեսված՝ 1.803.100.000 դրամ, փաստացի 2.410.240.207 դրամ): 
Ամփոփելով վերոշարադրյալը, սկզբունքային առարկություններ չունենալով, առաջարկվում է «Էկոս-Մ» ՓԲԸ-ի՝ Ազատ տնտեսական գոտու շահագործողների ռեեստրում ներառվելու վկայականի գործողության ժամկետի երկարաձգումը քննարկման առարկա դարձնել Ֆինանսատնտեսական նախարարական կոմիտեում: Հավանության արժանանալու և համապատասխան ժամկետի երկարաձգման պարագայում, առաջարկվում է սահմանել հսկողություն 2024-2029թթ. ընթացքում ընկերության կողմից իրականացվող գործարար ծրագրի և ներկայացված ցուցանիշների մասով, հաշվի առնելով, որ համաձայն ՀՀ կառավարության 2019 թվականի հունիսի 6-ի N 727-Ն որոշման N 3 հավելվածի 14-րդ կետի՝ Շահագործողը լիազոր մարմին է ներկայացնում հերթական հայտարարագիր տարեկան կտրվածքով վկայականի գործողության ժամանակահատվածում` յուրաքանչյուր օրացուցային տարին լրանալուց հետո՝ 30 օրացուցային օրվա ընթացքում:

4. Արդարադատության նախարարության իրավական ապահովման վարչության պետ Մ. Զալիբեկյանի կողմից արվել են հետևյալ դիտարկումները․
Ուսումնասիրելով կից ներկայացված նյութերը և Կառավարության 06.06.2019 թվականի թիվ 727-Ն որոշման Հավելված 3-ի (այսուհետ՝ Հավելված) 3-րդ գլխով նախատեսված՝ ազատ տնտեսական գոտու շահագործողների ռեեստրում ներառվելու վկայականի գործողության ժամկետի երկարաձգման ընթացակարգով ներկայացվող պահանջների համատեքստում անդրադառնալով «Էկոս Մ» ՓԲ ընկերության կողմից ներկայացված դիմումին՝ հարկ է նշել, որ Հավելվածի 16-17-րդ կետերով ներկայացված են որոշակի պահանջներ, որոնք ըստ էության քննարկվող դեպքում պահպանված են: Մասնավորապես, շահագործողի կողմից ներկայացվել են  ազատ տնտեսական գոտու շահագործողների ռեեստրում ներառվելու վկայականի գործողության ժամկետի երկարաձգման դիմումը, սկզբնական հայտարարագիրը, կազմակերպչի կողմից տրամադրված տեղեկանքը: Բացի այդ, վկայականը տրվել է 03.04.2019թ.-ին՝ 5տ. ժամկետով, իսկ շահագործողը երկարաձգման համար դիմել է 29.01.2024թ.-ին, այսինքն վկայականի գործողության ժամկետի ավարտից (04.04.2024) 2 ամիս առաջ, ինչպես նաև առկա չեն տվյալներ առ այն, որ շահագործողը մտադրություն ունի փոխել վկայականով սահմանված գործունեության տեսակը: Նման պայմաններում արձանագրվում է, որ Հավելվածի 16-17-րդ կետի պահանջները պահպանված են: 
Մյուս կողմից, հարկ է քննարկման առարկա դարձնել նաև Հավելվածի 21-րդ կետի պահանջը, որի համաձայն՝ դիմումը մերժելու հիմք է շահագործողի գործունեության ընթացքում «Ազատ տնտեսական գոտիների մասին» օրենքի (այսուհետ՝ Օրենք) 7-րդ հոդվածի 10-րդ մասի 2-րդ կետով սահմանված հիմքերի առկայությունը: Օրենքի 7-րդ հոդվածի 10-րդ մասի 2-րդ կետի համաձայն.
«Շահագործողների ռեեստրից շահագործողը հանվում է Կառավարության որոշմամբ` հանձնաժողովի եզրակացության հիման վրա` լիազոր մարմնի ներկայացմամբ`
ա. հերթական հայտարարագրում կեղծ կամ ոչ ճշգրիտ կամ աղավաղված տվյալներ ներկայացնելու, դրանք լիազոր մարմնի կողմից հայտնաբերվելու և շահագործողին դրա վերաբերյալ ծանուցելու օրվանից 10-օրյա ժամկետում շահագործողի կողմից ճշգրիտ հայտարարագիրը լիազոր մարմին չներկայացնելու դեպքում,
բ. տվյալ ժամանակաշրջանի համար հերթական հայտարարագրերի թվային ցուցանիշների հանրագումարի սկզբնական հայտարարագրի թվային ցուցանիշներից առնվազն 20% բացասական շեղման դեպքում: Շահագործողը հանվում է շահագործողների ռեեստրից` լիազոր մարմին հերթական հայտարարագիրը ներկայացնելուց հետո՝ 3-ամսյա ժամկետում, շահագործողի կողմից շեղումը չվերացնելու և շեղումը վերացնելու մասին տեղեկատվություն չներկայացնելու դեպքերում:»:
Նշված հիմքերի համատեքստում քննարկման առարկա դարձնելով սկզբնական և հերթական հայտարարագրերում ներկայացված տվյալները և դրանք համեմատելով՝ հարկ է ուշադրություն դարձնել հետևյալին.
· Համաձայն 24.06.2019թ. ներկայացված սկզբնական հայտարարագրի «Շահագործման ընթացքում հայտարարվող աշխատատեղերի քանակը՝ բաշխված ըստ տարիների» բաժնում նշված տեղեկատվության՝ 2020 թվականի համար նախատեսվում էր բացել 14 նոր աշխատատեղ: Մինչդեռ՝ ըստ 2020թ. ներկայացված հերթական հայտարարագրի «2020թ.-ին նոր աշխատատեղերի քանակը» բաժնում նշված տեղեկատվության համաձայն՝ 2020 թվականին նախատեսված նոր աշխատատեղերի քանակը 3-ն է: Միաժամանակ, 2019-2023թթ. հերթական հայտարարագրերում նշված փաստացի բացված նոր աշխատատեղերի քանակների, փաստացի առկա աշխատատեղերի քանակների համադրման արդյունքում անհամապատասխանություն է առաջանում այն առումով, որ պարզ չէ, թե 2019թ.-ին առկա աշխատատեղերի քանակը փաստացի 6, 2020թ.-ին՝ փաստացի 5, 2021թ.-ին՝ փաստացի 4, 2022 թվականին՝ փաստացի 5 լինելու, նաև 2023 թվականին ևս 5 նոր աշխատատեղ ստեղծվելու արդյունքում ինչպես է 2023 թվականին փաստացի առկա աշխատատեղերի քանակը կազմել 14: Բացի այդ, ըստ 2019թ. ներկայացված սկզբնական հայտարարագրի՝ 2019-2023թթ. ընթացքում նախատեսվում էր ստեղծել 57 նոր աշխատատեղ (11+14+9+9+14), իսկ 2019-2023թթ. ներկայացված հերթական հայտարարագրերի համադրման արդյունքում պարզ է դառնում, որ նշված ժամանակահատվածում նոր ստեղծված աշխատատեղերի փաստացի քանակն է հանրագումարային առումով 12 (6+1+5), իսկ 2023 թվականի դրությամբ փաստացի առկա է 14 աշխատատեղ: Այս առումով առկա է հերթական հայտարարագրերում Օրենքի 7-րդ հոդվածի 10-րդ մասի 2-րդ կետի «ա» ենթակետի իմաստով ոչ ճշգրիտ տվյալ ներկայացնելու դեպք (սկզբնական և հերթական հայտարարագրերով 2020թ.-ի համար նախատեսված աշխատատեղերի քանակը չեն համընկնում, առկա է անհամապատասխանություն 2023թ. դրությամբ փաստացի առկա աշխատատեղերի քանակի մասով):
· Սկզբնական և հերթական հայտարարագրերի տարբեր բաժիններում արտացոլված տվյալներում նշված թվային ցուցանիշներում առկա են ինչպես բացասական, այնպես էլ դրական շեղումներ, սկզբնական հայտարարագրով ներկայացված ստեղծվելիք և հերթական հայտարարագրերով ներկայացված՝ փաստացի ստեղծված աշխատատեղերի քանակի միջև առկա է բացասական շեղում:
· 
5. Ներդրումների աջակցման կենտրոն հիմնադրամի գլխավոր տնօրեն Լ․ Օհանեսյանի  նշմամբ․
1) Ներկայացված նյութերում առկա են անհամապատասխանություններ, մասնավորապես՝ գործունեության ընթացքում ստեղծված աշխատատեղերի մասով։ 2023թ․ հաշվետվությամբ ներկայացված է փաստացի 14 աշխատատեղ, որից միայն նույն տարում ստեղծված՝ 5-ը։ Միաժամանակ, 2022թ․ փաստացի աշխատատեղերի քանակը 5-ն է ներկայացված, ինչից ենթադրվում է, որ 2023թ․ 5-ով ավելանալու պարագայում այն կկազմեր 10 այլ ոչ 14։ Այս համատեքստում նշվում է, որ առկա է անհրաժեշտություն ճշտելու Ընկերությունից թե արդյոք տեղի է ունեցել տեխնիկական վրիպակ և համապատասխան կազմել հստակ պատկերացում տրված տարիների ընթացքում փաստացի ստեղծված աշխատատեղերի քանակի մասով։ Այնուամենայնիվ, երկու ցուցանիշների պարագայում էլ  շեղումը նախնական նախատեսված ցուցանիշներից էական է և «Ազատ տնտեսական գոտիների մասին» ՀՀ օրենքի իմաստով առկա են հիմքեր մերժելու ԱՏԳ ժամկետի երկարաձգման դիմումը։
2)     Միաժամանակ, թեև ներկայացված հայտարարագրերի համաձայն գործունեության տարբեր տարիներին եղել են մնացած այլ ցուցանիշների (ներդրումներ, արտադրության ծավալներ) էական, բացասական շեղումներ, այնուամենայնիվ վերջիններիս հանրագումարով սկզբնական նախատեսված ծավալները որոշ դեպքերում գերագնահատվել են։ Գործունեության առաջին տարիներին ցուցանիշների թերակատարումը որոշ չափով տրամաբանական է, հաշվի առնելով այն, ԱՏԳ կայացման փուլում էր, իսկ արտաքին գործոններով պայմանավորված տնտեսական միջավայրը՝ նվազ բարենպաստ։
     Հաշվի առնելով այն, որ ոչ բոլոր թիրախային ցուցանիշների մասով է առկա էական բացասական շեղում, ինչպես նաև այն, որ տվյալ ազատ տնտեսական գոտու ուղղվածությունը տնտեսության գերակա ճյուղ համարվող ոլորտն է, առաջարկվում է հանձնաժողովի քննարկման առարկա դարձնել ժամկետը պայմանականորեն երկարաձգելու հնարավորությունը՝ բոլոր ցուցանիշների մասով խելամիտ ժամկետներում համապատասխանությունն ապահովելու պայմանով։
       Միաժամանակ կարևորվում է տվյալ առաջարկի՝ օրենսդրության տեսանկյունից թույլատրելի և հնարավոր լինելու մասով, պատկան գերատեսչությունների կարծիքը։

6. ՀՀ Պետական եկամուտների կոմիտեի մաքսային հսկողության վարչության մաքսային գործառնությունների կազմակերպման և հսկողության բաժնի պետ Ս. Ներսիսյանի դիտարկմամբ․
Համաձայն ներկայացված հայտարարագրերի՝ արտադրության ծավալների բացասական շեղումը նախապես հայտարարվածից կազմում է 12.4%, իսկ աշխատատեղերի քանակի ցուցանիշներից պարզ չէ, թե յուրաքանչյուր տարում նախատեսված ցուցանիշները դրանք տարվա ընթացքում նախատեսված և առկա աշխատատեղերի քանակներն են ցույց տալիս, թե տվյալ տարում ստեղծվելիք:  
Եթե ըստ տարիների բացվածքը ցույց  է տալիս յուրաքանչյուր տարի ստեղծվելիք աշխատատեղերի քանակը, իսկ հնգամյակի վերջում էլ ստեղծված աշխատատեղերի հանրագումարը, ապա առկա աշխատատեղերի քանակի շեղումը նախատեսվածից մոտ է 65 %-ին: 
Համաձայն «Ազատ տնտեսական գոտիների մասին» ՀՀ օրենքի 7-րդ հոդվածի 10-րդ մասի 2-րդ կետի բ ենթակետի՝ շահագործողների ռեեստրից շահագործողը հանվում է Կառավարության որոշմամբ` հանձնաժողովի եզրակացության հիման վրա` լիազոր մարմնի ներկայացմամբ տվյալ ժամանակաշրջանի համար հերթական հայտարարագրերի թվային ցուցանիշների հանրագումարի սկզբնական հայտարարագրի թվային ցուցանիշներից առնվազն 20% բացասական շեղման դեպքում:
Հաշվի առնելով վերոգրյալը՝  նշվում է որ «Էկոս-Մ» ՓԲԸ-ի կողմից ՀՀ էկոնոմիկայի նախարարություն ներկայացված  ազատ տնտեսական գոտու շահագործողների ռեեստրում ներառվելու վկայականի գործողության ժամկետի երկարաձգման հայտը ենթակա է մերժման։
Իսկ այն դեպքում, երբ պահպանված են «Ազատ տնտեսական գոտիների մասին» ՀՀ օրենքի և ՀՀ կառավարության 2019 թվականի հունիսի 6-ի N 727-Ն որոշման N 3 հավելվածի ազատ տնտեսական գոտու շահագործողների ռեեստրում ներառվելու վկայականի գործողության ժամկետի երկարաձգման համար սահմանված պահանջները, ապա առարկություն առկա չէ:

7. ՀՀ պետական եկամուտների կոմիտեի հարկ վճարողների ընթացիկ հսկողության հարկային տեսչություն-վարչության ընթացիկ հատուկ հսկողության թիվ 3 բաժնի պետի տեղակալ Մ. Վարդանյանի դիտարկմամբ․
       ՀՀ կառավարության 2019 թվականի փետրվարի 21-ի N 124-Ա որոշմամբ «Էկոս-Մ» ՓԲ ընկերությանը տրամադրվել է «Էկոս»  ազատ տնտեսական գոտու տարածքում շահագործողի թույլտվություն և համաձայն ընկերության գործարար ծրագրի նախատեսվել է, որ ծրագրի 5 տարիների ընթացքում արտադրության ընդհանուր ծավալները կկազմեն 1803,1 մլն․ դրամ, կստեղծվի 57 աշխատատեղ։
Ըստ ՀՀ պետական եկամուտների կոմիտեի՝ Ընկերության կողմից ներկայացված Ռեզիդենտ շահութահարկ վճարողի և մշտական հաստատության միջոցով Հայաստանի Հանրապետությունում գործունեություն իրականացնող ոչ ռեզիդենտ շահութահարկ վճարողի շահութահարկի 2019-2022թթ․ հաշվարկներով և Ավելացված արժեքի հարկի և ակցիզային հարկի 2023թ․ միասնական հաշվարկներով հայտարարագրված ընդհանուր համախառն եկամուտը էականորեն /մի քանի անգամ/ պակաս է 2019 թվականին ներկայացված ներդրումային ծրագրով նախատեսված ծավալից, 2019-2022թթ․ հարկային տարիների արդյունքներով հայտարարագրվել են հարկային վնասներ /2023 թվականի հաշվարկը դեռ չի ներկայացվել/։ Ընկերության կողմից հարկային մարմին ներկայացված՝ 2023 թվականի դեկտեմբեր ամսվա եկամտային հարկի և սոցիալական վճարի ամսական հաշվարկի համաձայն աշխատանքային պայմանագրերի հիման վրա հայտարարագրված աշխատողների թիվը 14 է, իսկ ըստ ներկայացված ծրագրի պիտի լիներ 57։
  Հաշվի առնելով վերոշարադրյալը, և այն որ Ընկերության կողմից ՀՀ էկոնոմիկայի նախարարություն 2019-2023թթ․ համար ներկայացված հայտարարագրերում Ծրագրի իրականացման ընթացքում առաջացած շեղումների վերաբերյալ ներկայացվել են որոշակի հիմնավորումներ, Մ. Վարդանյանը նշում է, որ Ընկերության կողմից ՀՀ էկոնոմիկայի նախարարություն ներկայացված ազատ տնտեսական գոտու շահագործողների ռեեստրում ներառվելու վկայականի գործողության ժամկետի երկարաձգման հայտը ենթակա է բավարարման՝ պայմանով, որ 2025 թվականին քննարկվի Ընկերության կողմից  ՀՀ էկոնոմիկայի նախարարություն ներկայացված 2024-2029թթ․ սկզբնական հայտարարագրով նախատեսված 2024թ․-ի թվային ցուցանիշների կատարողականը։

8. ՀՀ էկոնոմիկայի նախարարի տեղակալ Ն․ Տերյանի կողմից տրվել է դրական եզրակացություն։

9. ՀՀ էկոնոմիկայի նախարարության արդյունաբերության քաղաքականության վարչության պետ Ա. Եգանյանը նշել է․
1. ներկայացված սկզբնական և 2019-2023 թվականների հերթական հայտարարագրերի ուսումնասիրումից պարզ է դառնում, որ առկա են որոշակի անհամապատասխանություններ՝ կապված ներկայացված աշխատատեղերի քանակի մասով, մասնավորապես՝ ընկերության՝ ազատ տնտեսական գոտու շահագործողների ռեեստրում ներառված լինելու ընթացքում ստեղծված աշխատատեղերի քանակի մասով նախատեսվածից առկա է բացասական շեղում՝ 20%-ից ավելի։
1. այնուամենայնիվ, ըստ ընկերության կողմից ներկայացված տվյալների՝ առկա են նաև որոշակի դրական միտումներ՝ ծրագրի ընթացքում իրականացված ներդրումների և արտադրության ծավալների մասով։
Ամփոփելով բոլոր ցուցանիշները, ինչպես նաև հիմք ընդունելով  ընկերության՝ ԱՏԳ շահագործողների ռեեստրում ներառված լինելու ժամանակահատվածում տեղի ունեցած գործընթացները, մասնավորապես՝ «Covid-19» համավարակի, ռազմական գործողությունների ազդեցությունը տնտեսության և տնտեսավարող սուբյեկտների գործունեության վրա, նշվում է, որ «Էկոս-Մ» ՓԲԸ-ի կողմից ներկայացված հայտը նպատակահարմար է բավարարել՝ պայմանով, որ երկարաձգման պարագայում՝ 1 տարվա ընթացքում, նոր բացասական  շեղումների ի հայտ գալու դեպքում հանձնաժողովը կարող է քննարկել ընկերությանը օրենսդրության համաձայն ազատ տնտեսական գոտու շահագործողների ռեեստրից հանելու հարցը։ 

Այսպիսով, ամփոփելով ՀՀ վարչապետի 2019 թվականի դեկտեմբերի 25-ի N 1955-Ա որոշմամբ ստեղծված՝ ազատ տնտեսական գոտիների հարցերով միջգերատեսչական հանձնաժողովի անդամների դիրքորոշումները, և հիմք ընդունելով ՀՀ կառավարության 2019 թվականի հունիսի 6-ի  N 727-Ն որոշման հավելված 5-ի 2-րդ մասի 7-րդ կետը՝ այն է՝ Հանձնաժողովի որոշումներն ընդունվում են տվյալ նիստին մասնակցող հանձնաժողովի անդամների ձայների պարզ մեծամասնությամբ, բաց քվեարկությամբ, իսկ հավասար ձայների դեպքում վճռորոշ է հանձնաժողովի նախագահի ձայնը՝ 
Հանձնաժողովը որոշեց․
բավարարել «ԷԿՈՍ-Մ» ՓԲԸ-ի կողմից ներկայացված՝ «Էկոս» ազատ տնտեսական գոտու շահագործողների ռեեստրում ներառվելու վկայականի գործողության ժամկետի երկարաձգման հայտը, միաժամանակ նշելով՝ հանձնաժողովի կողմից շահագործողի կողմից հետագա գործունեության իրականացման ընթացքում սկզբնական հայտարարագրի թվային ցուցանիշներից հնարավոր արձանագրվելիք շեղումների առկայության դեպքում վերջինիս ազատ տնտեսական գոտու շահագործողների ռեեստրից հանելու՝ օրենսդրությամբ սահմանված կարգի համաձայն գործընթացի իրականացման կարևորության մասին։


